Коми Республикаын медицина факультетса студент-контрактникъяслы  кутасны сетны нима  стипендияяс

Коми Республикаса Юралысь Вячеслав Гайзер кырымаліс шуӧм, мый серти быд тӧлысь кутасны сетны Сыктывкарса  канму  университетлӧн да  Кировса медицина академиялӧн Коми филиалса «Бурдӧдан делӧ» факультетъясса лунын велӧдчысьяслы стипендияяс.

Стипендиялӧн ыдждаыс  2279 шайт, сійӧс кутасны босьтны став студент-контрактникыс, мунан вося кӧч тӧлыссянь заводитӧмӧн медводдза кывкӧрталан аттестацияӧдз. Водзӧ нима стипендияяссӧ кутасны сетны  студентъяслы, кодъяс аттестациялӧн шӧракостса кывкӧртӧд серти босьтасны   «зэв бур» да «бур» оценкаяс. Стипендиясӧ сідзжӧ мынтасны тавося кӧч, йирым да вӧльгым тӧлысьясысь. 

«Студент-медикъяслы содтӧд отсӧгсӧ индӧма  Коми Республикаса Юралысь Вячеслав Гайзерлӧн тшӧктӧм серти, - пасйис дінмуын йӧзлысь дзоньвидзалун видзан министр  Ярослав Бордюг. – Миян водзын сулалӧ татшӧм шӧр мог – местаяс вылын мед вӧліны врачьяс. И ми кутам лача, мый   стипендияясыс  контрактникъяслы, кодъяс велӧдчӧны нин республика тшӧт весьтӧ, сетасны позянлун  водзӧ воясӧ  унджык том йӧзлы пырны  республикаса вузъясӧ  велӧдчыны медицина уджсикасӧ.  А тайӧ сетас позянлун лӧсьӧдны бур конкуренция аскиа врачьяс костын, мый серти медицинаӧ кутасны воны вылын квалификацияа специалистъяс».

Министр шуис, мый студентлы нима  стипендия дугдасны мынтыны, лоас кӧ сылӧн  академическӧй уджйӧз, босьтас кӧ  «удовлетворительнӧй» оценка либӧ студентӧс кӧ вӧтласны вузысь. Таысь кындзи,  Я.Бордюг казьтыштіс, мый сёрнитчӧмъяс серти диплом босьтӧм бӧрын студентлы ковмас уджавны йӧзлысь дзоньвидзалун видзан канму учреждениеын, коді лоӧ мынтысьысьӧн, куим воысь оз этшаджык, либӧ ковмас бергӧдны сійӧс велӧдӧм вылӧ став сьӧмсӧ. 

***Тайӧ категория студентъяслы нима стипендиясӧ индан да мынтан пӧрадоксӧ вынсьӧдӧма  “Сыктывкарса канму университет” уджсикасын вылыс тӧдӧмлун сетан федеральнӧй канму сьӧмкуд велӧдан учреждениеса да «Кировса канму медицина академия» уджсикасын вылыс тӧдӧмлун сетан  канму сьӧмкуд велӧдан учреждениелӧн Коми филиалса студентъяслы нима стипендияяс лӧсьӧдӧм йылысь”  Коми Республикаса Веськӧдлан котырлӧн 2013 во вӧльгым тӧлысь 18 лунся 437 №-а шуӧмӧн. 
